
ABSTRAK

Kajian ini bertujuan meninjau kesan modul Boros Maan terhadap pencapaian kosa kata
murid tahun empat. Reka bentuk kajian kuantitatif berasaskan kaedah kuasi eksperimen
dilakukan dalam penyelidikan ini. Pemilihan subjek kajian dijalankan secara tidak
rawak. Seramai 40 orang murid tahun empat yang terlibat iaitu 20 orang murid lelaki
dan 20 orang murid perempuan. Lokasi kajian terletak di daerah Tambunan. Data
dianalisis dengan menggunakan analisis statistik deskriptif skor min dan sisihan piawai.
Analisis inferens menggunakan Ujian-t Berpasangan. Hasil kajian menunjukkan
terdapat perbezaan yang signifikan antara ujian pra dan ujian pasca dalam pencapaian
kosa kata murid. Skor min ujian pra murid ialah 35.63 (SP = 13.98) manakala ujian
pasca ialah 85.70 (SP = 14.57). Bagi data inferens, t = 19.5 (df = 39) dengan paras
signifikan bawah 0.05. Jelas bahawa terdapat peningkatan pencapaian murid dalam
kosa kata pada ujian pasca. Implikasi kajian memaparkan bahawa modul Boros Maan
yang berasaskan multimedia interaktif menyumbang kepada peningkatan pencapaian
kosa kata, dan sesuai dijadikan bahan pembelajaran Bahasa Kadazandusun.

THE EFFECT OF BOROS MAAN MODULE BASED ON INTERACTIVE
MULTIMEDIA ON STUDENT’S VOCABULARY ACHIEVEMENT

ABSTRACT

This study aims to examine the effects of Boros Maan module on the vocabulary
achievement of Standard Four students. A quantitative study design-based on quasi -
experimental methods was performed in this research. The selection of study subjects
was conducted non -randomly. A total of 40 Standard Four students were involved,
which consists of 20 male students and 20 female students. The location of the study is
located in Tambunan district. Data were analyzed using descriptive statistical analysis
of mean scores and standard deviations. The analysis of inference was done by using
Paired t-Test. The results showed that there was a significant difference between pre -
test and post -test in students' vocabulary achievement. The mean score of the pre -
student test was 35.63 (SP = 13.98) while the post -test was 85.70 (SP = 14.57). For
inferential data, t = 19.5 (df = 39) with a significance level below 0.05. It is clear that
there was an improvement in student achievement in vocabulary on the post -test. The
implications of the study showed that the interactive multimedia -based Boros Maan
module contributes to the improvement of vocabulary achievement, and is suitable to
be utilized as a Kadazandusun language learning material.

BAB 1

PENGENALAN

1.1 Pendahuluan

Bab ini membincangkan latar belakang kajian, dan pernyataan masalah kajian.
Pengenalan merupakan gambaran awal terhadap kajian dan isu-isu yang dijalankan.
Dalam bab ini juga mengandungi tiga objektif kajian dan tiga soalan kajian, hipotesis
kajian, kerangka konseptual, kerangka teoretikal, kepentingan kajian dan batasan kajian.
Selain itu, istilah operasi yang digunakan dalam kajian ini akan dihuraikan dengan

ringkas pada penghujung bab untuk tujuan lebih pemahaman mengenai bab ini.



1.2 Latar Belakang Kajian

Perkembangan teknologi multimedia berkembang pesat pada masa ini. Masyarakat juga
telah mengalami transformasi dalam kehidupan dan telah menjadi masyarakat yang
dominan dalam bidang teknologi multimedia. Penggunaan teknologi multimedia telah
mendatangkan banyak kebaikan dalam bidang pendidikan. Teknologi multimedia telah
diintegrasikan dalam proses pengajaran dan pembelajaran dalam bidang pendidikan.
Menurut Kamarul Azman (2011), penggunaan teknologi multimedia boleh merangsang
dan mendorong murid untuk belajar dengan lebih baik, cepat dan berkesan. Selain itu
juga, multimedia berpotensi sangat besar dalam pendidikan abad ke-21 kerana mampu
mengubah cara seseorang belajar dan cara memperoleh maklumat. Penggunaan
teknologi multimedia turut menyediakan pelbagai peluang kepada para pendidik untuk
mempelbagaikan kaedah atau teknik pengajaran yang menarik agar murid tidak merasa
jemu semasa sesi PdP dijalankan. Menurut Abdul Rasid (2012), penggunaan teknologi
multimedia mampu mencetuskan daya fikir murid dalam melahirkan buah fikiran

baharu yang dapat memberi kefahaman atau pembelajaran baharu kepada mereka.

Buat masa ini revolusi drastik terhadap teknologi digital berasaskan multimedia
dapat memberikan dorongan kepada para pendidik untuk lebih futuristik dalam
mencorak sahsiah kepada murid dengan sikap kebertanggungjawab menyalurkan ilmu

kepada mereka. Minat murid terhadap sesuatu mata pelajaran juga dapat dipupuk



sekiranya penggunaan multimedia diintegrasikan dalam proses Pdp, kerana elemen-
elemen multimedia seperti grafik, teks, audio dan animasi akan menjadikan proses Pdp
lebih menyeronokkan serta murid akan mudah memahami sesuatu pelajaran yang diajar
oleh pendidik mereka sekaligus menjadikan pembelajaran murid berjalan dengan lancar

dan baik.

Pengintegrasian multimedia di dalam bilik darjah berupaya meningkatkan
kualiti pendidikan, walau bagaimanapun interaksi muka ke muka di antara guru dan
murid juga sangat penting untuk pembelajaran yang berkesan. Penggunaan multimedia
pula sebagai alat bantu mengajar memudahkan guru dan murid terutamanya dalam
mempelajari bahasa serta turut menyediakan peluang untuk murid mempelajari kaedah
ini. Vaughan (2014) menyatakan penggunaan teknologi multimedia juga merupakan
medium komunikasi dan interaksi yang efektif dan positif kerana elemen-elemen
multimedia seperti video, audio, teks serta animasi yang pelbagai warna dan corak
mampu dipaparkan di atas skrin pada masa yang sama. Oleh itu, gabungan elemen-
elemen multimedia seperti yang dinyatakan mampu merangsang minda murid dalam
menerima sesuatu maklumat atau pun pengetahuan yang baharu dengan cepat tanpa

rasa jemu.

Di samping itu, dengan keaktifan murid menggunakan multimedia dalam

pembelajaran mereka, sudah tentu murid juga akan memperoleh manfaat yang amat



besar yang mana dalam masa sama menjadikan mereka bijak dalam menggunakan
multimedia serta mampu berdaya saing dengan murid-murid pintar dari serata dunia ini
(Fariza, 2014). Oleh hal yang demikian, adalah sangat penting untuk para pendidik
memberikan peluang kepada murid untuk meneroka aplikasi multimedia ini demi

manfaat bersama.

Bentuk persembahan multimedia turut dapat diaplikasikan kepada pelbagai
format contohnya seperti graf, peta minda, animasi, permainan video pembelajaran,
persembahan Power Point serta video pembelajaran di mana bentuk-bentuk
persembahan multimedia tersebut dapat membantu fungsi kognitif murid dalam
mengenal pasti maklumat yang penting dan bermakna melalui integrasi teks dan visual
bergambar (Ashfahani et al. 2015). Sehubungan dengan itu, pembelajaran melalui
teknologi multimedia turut membolehkan murid menyusun maklumat yang diperoleh

dengan lebih teratur dan sistematik.

Bahasa Kadazandusun perlu dipandang serius dengan penyampaian proses
pengajaran dan pembelajaran meski pun mata pelajaran tersebut hanya merupakan mata
pelajaran elektif di sekolah. Hal ini berhubung dengan isi pelajaran bagi mata pelajaran
Bahasa Kadazandusun yang mengandungi elemen yang sukar difahami dan diingati
oleh murid melalui teknik tradisional. Pengajaran melalui teknik tradisional adalah

sukar sekiranya tidak menggunakan alat bantu mengajar (abm) yang sesuai seperti



multimedia. Hal ini diperkukuhkan lagi oleh Jantan (2016) yang menyatakan
pembudayaan saintifik, pengetahuan baharu, pencetusan idea kreatif dan inovatif serta
penyebaran maklumat dapat dikembangkan dengan adanya pengurusan PdP yang
dinamik dan sistematik. Oleh itu, adalah menjadi tanggungjawab seorang guru untuk
membangunkan strategi PdP yang bersesuaian dengan tahap pembelajaran murid
kerana keberkesanan proses PdP bergantung kepada gaya PdP yang dilaksanakan oleh

guru.

Penggunaan alat bahan bantu mengajar yang sesuai dalam bilik darjah dapat
memberikan pelbagai manfaat dan faedah bukan sahaja kepada murid bahkan kepada
guru. Proses penyediaan alat bahan bantu mengajar terhadap sesuatu topik yang akan
diajar juga dapat meningkatkan pengetahuan, terutamanya apabila menggunakan
multimedia. Hal ini turut disokong oleh kenyataan Noordin dan Zainal Abiden (2010)
yang menyatakan penghasilan pelbagai abm yang sesuai dari guru dapat menjana idea
yang bernas untuk menentukan aktiviti yang lebih kreatif semasa proses PdP.
Tambahan pula, penggunaan abm yang berinovasi berpotensi untuk meningkatkan

pengetahuan dan kefahaman murid serta berkesan terhadap proses PdP.

Penggunaan teknik tradisional iaitu kaedah pengajaran Chalk and Talk dalam
proses PdP tanpa menggunakan abm yang sesuai menjadi faktor utama murid tidak

memahami apa yang disampaikan oleh guru (Norjietta Taisin, 2017). Kaedah



pengajaran Chalk and Talk di mana guru berperanan sebagai tenaga pengajar yang
utama dan murid hanya menerima dan mendengar maklumat yang disampaikan oleh
guru (Faridah, 2013). Oleh itu, guru haruslah merancang PdP yang menarik dan
berinovasi agar tidak ketinggalan dalam menggunakan teknologi multimedia yang ada
selaras dengan kemajuan ICT pada masa kini dan menggunakan kesempatan ini untuk
mempelajari atau meningkatkan kemahiran menggunakan teknologi multimedia serta

tidak hanya tertumpu kepada teknik tradisional.

Pada era ledakan maklumat ini, teknologi maklumat dan komunikasi atau ICT
sangat penting. Teknologi telah menguasai dunia ini. Hampir setiap kali orang
menggunakan teknologi ini dan dengan teknologi itu, kita dapat mengawal dan
mengawal hampir semua perkara di hujung jari kita. Kemajuan ICT ini membawa
banyak faedah kepada individu, masyarakat dan negara. Sesuatu yang dicipta atau
diciptakan pasti akan membawa kebaikan dan keburukan. Perkara yang baik tentunya
lebih bermanfaat bagi pengguna. Begitu juga ICT. Kemajuan ICT telah menyumbang
kepada peningkatan pengurusan dan pentadbiran negara dengan lebih sistematik dan

teratur (A. Razak Ahmad, 2011).

Kewujudan teknologi maklumat ini telah memudahkan perniagaan dalam semua
bidang pentadbiran, pengurusan, penyiaran dan media, telekomunikasi, komunikasi,

dan semua bidang. Bidang pendidikan tidak ketinggalan. Kewujudan ICT telah



membantu dalam sistem pengajaran dan pembelajaran (P&P). Sistem pendidikan di
sekolah dikembangkan oleh ICT dan mewujudkan sekolah pintar. Murid mendapat
maklumat dari seluruh dunia melalui internet untuk melakukan projek atau projek di
sekolah. Murid akan belajar dengan sebaik mungkin dan melahirkan generasi yang
celik komputer. Pendidikan di sekolah atau institusi lebih kepada pendidikan jarak jauh.
Peluang pendidikan semakin bertambah, selain penjimatan kos. Murid pintar dan
berpengetahuan teknologi maklumat tidak dibatasi oleh faktor kelas dan usia. Ini telah
melahirkan lebih ramai sarjana (A. Razak Ahmad, 2011). Melalui penyatuan ICT,
beberapa perubahan dan pendekatan terhadap proses pengajaran dan pembelajaran
berlaku. Antaranya ialah peralihan fokus dari pengajaran berpusatkan guru kepada
pengajaran berpusatkan murid. Menurut Jamaludin et al., (2003) juga, penggunaan ICT
sudah semestinya mendatangkan kebaikan kepada murid di dalam pendidikan.
Penggunaannya dapat mengatasi kelemahan serta masalah yang dihadapi di dalam

proses pengajaran biasa di dalam kelas yang dilaksanakan secara tradisi.

Bahasa Kadazandusun mula mendapat pengiktirafan oleh Kementerian
Pendidikan Malaysia sejak tahun 1997. Percubaan pengajaran Bahasa Kadazandusun
di sekolah kerajaan dilaksanakan pada tahun 1997 di mana pelaksanaan tersebut
bermula di lima buah sekolah seluruh negeri Sabah yang hanya melibatkan murid-
murid tahun 4. Bagi melaksanakan pengajaran Bahasa Kadazandusun, 15 orang guru

telah dihantar bagi mewakili sekolah masing-masing untuk mengikuti latihan yang



diberikan oleh Jabatan Pendidikan Negeri. Pengajaran Bahasa Kadazandusun telah
diperluaskan di 147 buah sekolah rendah oleh Jabatan Pendidikan Negeri pada tahun
1998 bagi murid-murid Tahun 4 yang mana belanjawan diperlukan untuk mengendali
pengajaran tersebut adalah tanggungjawab Pusat Perkembangan Kementerian
Pendidikan Malaysia. Walau bagaimanapun, mata pelajaran Bahasa Kadazandusun
mula ditawarkan dalam peperiksaan Penilaian Menengah Rendah (PMR) pada tahun
2010 dan bagi Sijil Pelajaran Malaysia (SPM) pada tahun 2011 oleh Kementerian

Pelajaran.

Pembelajaran Bahasa Kadazandusun mula dilaksanakan ke tahap lebih tinggi
menerusi tawaran pengajian ijazah sarjana muda. Pengajian program minor Bahasa
Kadazandusun telah diperkenalkan di Universiti Pendidikan Sultan Idris dan pada tahun
2012 pula Institut Pendidikan Guru (IPG) Kampus Kent telah memulakan pengambilan
pertama Program Ijazah Sarjana Muda Perguruan (Kepujian) Bahasa Kadazandusun
(Pendidikan Rendah) (Eddy, 2018). Walau bagaimanapun, penggunaan bahasa ibunda
iaitu Bahasa Kadazandusun hanya dituturkan dalam kalangan orang dewasa manakala
bagi kanak-kanak dan remaja pula menggunakan Bahasa Melayu sebagai bahasa harian
mereka (Rosneh, 2013). Keadaan ini menyebabkan masyarakat Kadazandusun turut
dianggap sebagai masyarakat dwibahasa kerana menggunakan dua bahasa sebagai

bahasa pertuturan, iaitu Bahasa Kadazandusun dan Bahasa Melayu.



Kurikulum murid tahap dua Bahasa Kadazandusun memberikan fokus
pengukuhan dan aplikasi 3M dan menaakul, mempunyai kemahiran asas TMK,
perkembangan sosioemosi, kerohanian, fizikal, sikap dan nilai (Kurikulum BKD, 2010).
Walau bagaimanapun, pendagogi guru tidak selaras dengan kurikulum Bahasa
Kadazandusun iaitu mempunyai kemahiran asas TMK kerana pendagogi hanya
tertumpu kepada penggunaan strategi pengajaran tradisional di dalam bilik darjah
meskipun kini berada dalam pembelajaran abad ke-21. Menyedari bahawa
pembelajaran Bahasa Kadazandusun melalui strategi pengajaran tradisional sudah lama
digunakan, maka sudah tiba masanya untuk mengaplikasikan multimedia dalam
pengajaran dan pembelajaran Bahasa Kadazandusun. Seperti yang ditekankan oleh
Ashfahani (2015), penggunaan ICT dapat membantu fungsi kognitif individu dalam
mengenal pasti maklumat yang penting dan bermakna. Menurut Harlina, Zubaidah dan
Ainee Ahmad (2017) turut menyatakan bahawa bagi memastikan proses pembelajaran
berlangsung dengan lebih kondusif dan sesuai dengan keperluan pembelajaran abad ke-
21, sedikit perubahan pedagogi pengajaran perlu dilakukan. Perkara ini juga seiring
dengan perkembangan teknologi yang telah ditetapkan dalam anjakan ketujuh melalui
Pelan Pembangunan Pendidikan Malaysia 2013-2025 (PPPM) untuk memanfaatkan

teknologi maklumat dalam proses pembelajaran di seluruh Malaysia (KPM, 2013).

Bahasa Kadazandusun diajar sebagai salah satu mata pelajaran elektif di

sekolah rendah sejak tahun 1997. Meski pun begitu, Bahasa Kadazandusun sangat

penting untuk dipelajari sejak dibangku sekolah lagi agar bahasa ini tidak hilang di telan
zaman. Isu penting di sini ialah cara murid dapat memahami ketika mempelajari bahasa
ini di sekolah sekiranya hanya menggunakan strategi pengajaran tradisional secara
Chalk and Talk atau hanya bergantung dengan membaca buku teks kerana murid
mempunyai tahap pemahaman yang berbeza dan kekurangan bahan bantu mengajar
boleh menyebabkan murid tidak dapat memberikan perhatian sepenuhnya semasa sesi
PdP. Oleh itu, kekreatifan menggunakan teknologi multimedia pada masa kini semasa
proses PdP sangat dititik beratkan dan pendidik seharusnya tidak bergantung
sepenuhnya terhadap penggunaan strategi pengajaran tradisional di dalam kelas kerana
strategi tersebut sudah berkurun lama digunakan. Tumpuan kajian ini lebih
memfokuskan kesan multimedia terhadap pembelajaran kosa kata dalam Bahasa

Kadazandusun.

Walaupun teknologi multimedia berpotensi dalam meningkatkan pemahaman
murid dalam PdP Bahasa Kadazandusun, pendidik harus memilih atau membangunkan
persembahan komputer yang sesuai untuk memudahkan murid memahami sesuatu
pelajaran. Maka cadangan yang dicadangkan ini, kajian diperlukan untuk mengkaji
bagaimana mengintegrasikan teknologi multimedia terkini dalam pengajaran dan
pembelajaran Bahasa Kadazandusun selaras dengan fokus kurikulum BKD murid tahap

2.

Dalam kajian ini, bahan pembelajaran modul Boros Maan berasaskan
multimedia interaktif merupakan satu bahan pembelajaran untuk mengembangkan kosa
kata murid terutama sekali dalam kata kerja Bahasa Kadazandusun dengan
menggunakan teori kognitif multimedia agar murid dapat menyimpan segala maklumat
yang diterima dalam memori jangka panjang. Sehubungan dengan itu, kajian ini cuba
untuk merancang pengajaran dan pembelajaran berasaskan teknologi multimedia
selaras dengan aspirasi ketujuh dalam Pelan Pembangunan Pendidikan Malaysia
(PPPM) iaitu memanfaatkan Teknologi Maklumat dan Komunikasi (TMK) dalam
pendidikan. Kesimpulannya, pelaksanaan mata pelajaran BKD di sekolah merupakan
peluang yang baik sama ada bagi murid, ibu bapa, guru dan pihak sekolah kerana BKD
merupakan salah satu bahasa harian yang digunakan oleh majoriti penduduk daerah
Tambunan. Oleh itu, pendidik harus mengambil inisiatif untuk merancang pengajaran
dan pembelajaran BKD yang sesuai untuk murid tahap 2 dengan menggunakan

teknologi multimedia.

1.3 Pernyataan Masalah

Dialek Bundu Liwan merupakan bahasa piawai yang digunakan dalam pengajaran

Bahasa Kadazandusun di sekolah termasuk dalam buku teks dan buku aktiviti.

Pelaksanaan bahasa piawai dalam Bahasa Kadazandusun menyebabkan murid

mengalami kesukaran dalam menguasai mata pelajaran tersebut khususnya dalam kosa
kata meski pun bahasa tersebut merupakan bahasa ibunda. Kaedah kuasi digunakan
dalam kajian ini. Sampel kajian ialah murid tahun empat. Seramai 40 orang murid
terlibat dalam kajian ini. Data dianalisis secara deskriptif dan inferens. Tinjauan awal
mendapati murid seperti tidak biasa menggunakan bahasa Kadazandusun dan lebih
selesa menggunakan bahasa Melayu ketika berkomunikasi di antara sesama mereka.
Keadaan seperti ini akan menyebabkan murid tidak memahami apa yang akan diajar
oleh guru dan sekali gus akan mempengaruhi pencapaian murid dalam peperiksaan
terutama sekali dalam peperiksaan besar seperti PMR dan SPM sekiranya berada di
bangku menengah nanti. Selain itu, pengambilan mata pelajaran Bahasa Kadazandusun
juga turut berkurang. Hal ini disokong oleh Minah Sintian (2013) yang menyatakan
peratusan pencapaian pelajar yang mengambil mata pelajaran tersebut menurun
sebanyak 2.61% dari 98.4% pada tahun 2012. Jadual 1.1 pula menunjukkan analisis

keputusan SPM pada tahun 2018-2019.

Jadual 1.1

Analisis Keputusan Pencapaian SPM 2018-2019

Kod Mata
Pelajaran Peratusan Calon
Tahun Cemerlang Kepujian Lulus A+>» Gagal
E
A+ A, A- B+, B, DE G
C+C
6357 Bahasa 2019 32.9 41.6 21.7 96.2 3.8
Kadazandusun
2018 324 41.7 24.1 98.2 1.8
Beza 0.5 -0.1 2.4 -2.0 2.0

Sumber: Kementerian Pendidikan Malaysia (2019)

Daripada analisis keputusan pencapaian SPM (2018-2019) yang telah dikeluarkan oleh
Kementerian Pendidikan Malaysia, menunjukkan peratusan calon yang cemerlang pada
tahun 2018 adalah 32.4% dan meningkat sebanyak 0.5% kepada 32.9% pada tahun
2019. Walau bagaimana pun, berlaku penurunan gred daripada 98.2% kepada 96.2%
pada tahun 2019. Selain itu, peratusan calon gagal dalam mata pelajaran Bahasa
Kadazandusun juga meningkat sebanyak 2.0% daripada 1.8% pada tahun 2018 kepada
3.8% pada tahun 2019. Berdasarkan analisis keputusan SPM tersebut, jelas bahawa
keputusan SPM pada tahun 2019 kurang memuaskan kerana berlakunya penurunan.
Situasi ini telah mendorong pengkaji untuk meneliti lebih terperinci faktor yang
menyebabkan kemerosotan pencapaian tersebut. Keadaan ini juga memberi gambaran

bahawa murid tidak menguasai kosa kata asas dalam mata pelajaran Bahasa

Kadazandusun yang sepatutnya murid perlu kuasai seawalnya diperingkat sekolah
rendah lagi. Kosa kata yang dimiliki oleh murid adalah lemah disebabkan kegagalan
untuk membina penguasaan makna tersebut. Murid tidak memahami makna setiap
perkataan yang ditulis dan diucapkan dalam Bahasa Kadazandusun sehingga
menimbulkan kekeliruan. Jadual 1.2 pula menunjukkan pencapaian keseluruhan dalam

penulisan.

Jadual 1.2

Pencapaian keseluruhan dalam penulisan

Kaum Cemerlang Sederhana Lemah Jumlah
Cina 28 92 13 133
India 8 32 10 50
Iban 6 55 4 65
Kadazan 8 18 3 29
Sumber: Norsimah Mat Awal, Nadzrah Abu Bakar dan Nor Hashimah Jalaluddin
(2012)

Daripada jadual 1.2 pencapaian murid bagi kaum Kadazan dalam penulisan
adalah di dalam kategori sederhana. Dalam kajian tersebut, guru yang memeriksa
karangan murid melaporkan antara sebab pencapaian yang sederhana murid tidak
memaparkan penulisan yang baik kerana tiada penggunaan ungkapan menarik dan tidak
menunjukkan kematangan idea dalam penulisan. Penggunaan ungkapan menarik

bermaksud penggunaan peribahasa, frasa menarik, kosa kata yang menarik dan lain-

lain. Terdapat empat golongan kata iaitu kata tugas, kata adjektif, kata kerja dan kata
nama. Kata kerja dapat digolongkan kepada dua kumpulan iaitu kata kerja transitif dan
kata kerja tak transitif. Tambahan pula, struktur binaan ayat bahasa Kadazandusun dan
bahasa Melayu adalah berbeza kerana bahasa Kadazandusun mengikut hukum
Predikat-Subjek sementara bahasa Melayu menggunakan hukum Subjek-Predikat.
Cabaran utama dalam pembelajaran bahasa Kadazandusun adalah apabila murid
cenderung menyamakan struktur binaan ayat bahasa tersebut dengan bahasa Melayu
Justeru, dalam kajian ini aspek-aspek penting yang berkait dengan golongan kata
khususnya kata kerja akan diperjelaskan bagi membantu murid memahami kata kerja
dalam Bahasa Kadazandusun. Kekeliruan dan ketidakjelasan akan timbul sekiranya
seseorang murid tidak memahami setiap kata kerja (Boros Maan) yang digunakan
ketika membuat latihan di dalam bilik darjah kelak. Maka itu, bagi mengelakkan
berlakunya masalah seperti ini dalam penyampaian mesej, amat penting untuk
seseorang murid itu memahami terlebih dahulu makna bagi setiap kata tersebut. Hal ini
tidak boleh dipandang remeh meskipun hanya melibatkan kata kerana penggunaan kata
yang tidak tepat sedikit sebanyak boleh mempengaruhi sebahagian atau keseluruhan
maksud ayat dan ini secara tidak langsung boleh mempengaruhi keputusan murid kelak

dalam ujian mahu pun peperiksaan.

Tambahan pula, penguasaan kosa kata sangat penting dalam mempelajari

sesuatu bahasa kerana dengan memiliki kosa kata yang mencukupi, seseorang pasti

akan mampu dan lancar berkomunikasi. Perbendaharaan kata merupakan syarat utama
untuk seseorang boleh berkomunikasi sama ada secara lisan mahupun tulisan. Hal ini
diperkukuhkan lagi dengan pernyataan Che Radiah Mezah (2013) yang menyatakan
memiliki perbendaharaan kata yang mencukupi dapat memberikan impak kepada
kefahaman dalam bacaan, kepetahan bertutur dan kemahiran menulis kerana
penguasaan bahasa sangat berkait rapat dengan jumlah kosa kata yang dikuasai.
Kesimpulannya, kelemahan dalam menguasai kosa kata juga akan memberi kesan

kepada kemahiran-kemahiran yang lain.

Menurut Ashinida (2012) hal ini akan menjadi faktor utama murid menjadi
malu, takut serta kurang yakin dan dibendungi dengan perasaan kecewa sekiranya
kesilapan dalam pertuturan bahasa berlaku. Antara masalah lain yang timbul berkaitan
dengan perbendaharaan kata adalah penggunaan perbendaharaan kata yang tidak
diperlukan dalam pertuturan, penggunaan perbendaharaan kata yang tidak betul dalam
pertuturan serta meninggalkan perbendaharaan kata yang sepatutnya ada dalam struktur
ayat tersebut (Azani, Azman & Mat Taib, 2012). Kelemahan murid dalam menguasai

kosa kata juga berpunca daripada beberapa masalah.

Masalah seterusnya murid kurang berminat dan menjadi pasif ketika proses PdP
Bahasa Kadazandusun dijalankan. Hal ini disokong oleh Che Mohd Noor dan Ahmad

(2015) yang menyatakan murid kurang berminat untuk aktif dalam kelas disebabkan

guru yang masih menggunakan kaedah lama atau hanya membaca buku teks semata-
mata dalam pengajarannya. Kajian ini selaras dengan kajian Mohamed Arip (2014)
terhadap 12 orang pelajar yang ditemu ramah, mendapati bahawa faktor murid hilang
tumpuan semasa proses PdP ialah gaya pembelajaran guru dan bahan bantu mengajar.
Usaha kritis dan inovatif pengkaji dalam membangunkan dan mempratikkan aplikasi
modul Boros Maan berasaskan multimedia interaktif akan menyelesaikan kekangan
yang dihadapi oleh para murid tahun empat bagi pembelajaran Bahasa Kadazandusun.
Keistimewaan modul Boros Maan berasaskan multimedia interaktif ialah modul ini
mampu menjadi medium komunikasi yang efektif kerana melalui audio, teks dan
animasi yang pelbagai warna dan corak mampu dipaparkan di dalam sebuah skrin pada
suatu masa yang sama berbanding penggunaan bahan-bahan statik. Dengan demikian
pembelajaran murid akan menjadi lebih bermakna. Penggunaan teori kognitif dalam
modul Boros Maan berasaskan multimedia interaktif ini juga akan dapat membantu
murid membina pengetahuan mereka melalui pembelajaran yang disediakan dalam

perisian dan memprosesnya untuk disimpan dalam ingatan jangka masa panjang.

Justeru, kajian ini dilakukan untuk cuba mengkaji kesan modul Boros Maan
berasaskan multimedia interaktif terhadap kosa kata. Hal ini disebabkan
pengintegrasian multimedia di dalam kelas lebih menarik dan bersifat lebih dinamik
serta dapat menyampaikan maklumat dengan cepat selain dapat merangsang minda

pelajar (Fariza, 2014). Oleh itu, selaras dengan kemajuan teknologi multimedia pada

masa kini, pendidik seharusnya tidak mensia-siakan peluang yang ada untuk
mempelbagaikan kaedah pengajaran dengan menggunakan teknologi multimedia agar
minat murid terhadap sesuatu mata pelajaran dapat dipupuk terutamanya dalam mata

pelajaran Bahasa Kadazandusun.

1.4 Objektif Kajian

a) Menganalisis min pencapaian murid dalam kosa kata Bahasa Kadazandusun
sebelum dan selepas modul Boros Maan berasaskan multimedia interaktif

digunakan dalam pengajaran dan pembelajaran.

b) Mengenal pasti perbezaan min dan sisihan piawai pencapaian murid dalam kosa
kata Bahasa Kadazandusun sebelum dan selepas modul Boros Maan berasaskan

multimedia interaktif digunakan dalam pengajaran dan pembelajaran.

1.5 Soalan Kajian

a) Apakah min pencapaian murid dalam kosa kata Bahasa Kadazandusun sebelum
dan selepas modul pembelajaran berasaskan multimedia digunakan dalam

pengajaran dan pembelajaran?

b) Adakah terdapat perbezaan yang signifikan min pencapaian murid dalam kosa
kata Bahasa Kadazandusun sebelum dan selepas modul pembelajaran

berasaskan multimedia digunakan dalam pengajaran dan pembelajaran?

1.6 Hipotesis Kajian

Hipotesis adalah satu ramalan awal kepada satu kajian seperti mana yang dinyatakan
dalam objektif kajian. Dalam objektif-objektif khusus dan soalan-soalan kajian,
Hipotesis kajian ini dipaparkan dalam bentuk Hipotesis Nol (Ho). Kepentingan kajian
ini adalah menguji kebenaran sama ada terdapat hubungan yang signifikan ataupun
sebaliknya terhadap min pencapaian murid dalam kosa kata Bahasa Kadazandusun
sebelum (ujian pra) dan selepas (ujian pasca) guru menggunakan modul Boros Maan

berasaskan multimedia interaktif dalam pengajaran dan pembelajaran. Dalam konteks

kajian ini, aras signifikan yang digunakan untuk menguji hipotesis kajian ini ialah p <

0.05. Hipotesis kajian ini adalah seperti berikut:

HO1: Tidak terdapat perbezaan yang signifikan min pencapaian murid dalam kosa
kata Bahasa Kadazandusun sebelum dan selepas modul Boros Maan
berasaskan multimedia interaktif digunakan dalam pengajaran dan

pembelajaran.

1.7 Kepentingan Kajian

Kajian ini memberikan kepentingan kepada beberapa pihak seperti:

1.7.1 Guru

Kajian yang dilaksanakan ini akan menambah bahan bantu mengajar para guru
di dalam kelas khasnya untuk Bahasa Kadazandusun. Selain itu, ia membantu
para guru menyampaikan ilmu pengetahuan dalam suasana yang
menyeronokkan dan menarik serta berupaya merangsang minat murid untuk

mempelajari Bahasa Kadazandusun. Tambahan pula, kajian ini berupaya

membantu guru untuk merancang aktiviti PdP yang sesuai dan menarik untuk
dilaksanakan di dalam bilik darjah dengan menggunakan aplikasi multimedia
agar dapat menarik perhatian murid serta dapat membantu murid memahami
pengajaran yang disampaikan oleh guru agar proses Pdp berjalan dengan lancar
dan baik. Penggunaan modul pembelajaran berasaskan multimedia ini dapat
membantu mengurangkan kos penyediaan lembaran nota serta menjimatkan
masa guru untuk menyediakan bahan pengajaran. Melalui kajian ini juga,
diharapkan guru menjadi lebih peka terhadap kepentingan menggunakan
aplikasi multimedia dalam PdP Bahasa Kadazandusun kerana seiring dengan
kemajuan ICT pada masa kini, guru seharusnya lebih kreatif mempelbagaikan
kaedah pengajaran yang mampu memupuk minat pelajar dalam sesuatu mata

pelajaran.

Sekolah

Kajian ini dapat membantu pihak pentadbir sekolah untuk meningkatkan mutu
pendidikan di sekolah rendah dengan mempelbagaikan kaedah Pdp yang lebih
menarik seperti menggunakan teknologi multimedia semasa proses PdP di
dalam bilik darjah . Selain itu, pihak sekolah juga boleh membuat permohonan

kepada Kementerian Pelajaran Malaysia (KPM) supaya merancang kursus-

kursus dalam perkhidmatan untuk meningkatkan kemahiran guru-guru dalam
menggunakan teknologi multimedia ini. Secara tidak langsung, penilaian ini
dapat membantu pihak sekolah amnya dan negara kita khasnya untuk
melahirkan seorang guru yang berkualiti dan pelajar yang bijak menggunakan

aplikasi multimedia kelak selaras dengan wawasan 2020.

Kementerian Pendidikan Malaysia

Kajian ini dapat membantu pihak Kementerian Pendidikan Malaysia untuk
membantu dan melaksanakan sesuatu program kepada pihak sekolah agar
kualiti pengajaran dan pembelajaran para pendidik menjadi lebih baik pada
masa akan datang. Selain itu, dapat membantu KPM dalam usaha untuk
mengubah sistem pendidikan selaras dengan perkembangan teknologi
maklumat. Modul ini dijadikan sebagai platform pendekatan baru kepada teknik

kaedah PdP guru dan murid dalam subjek Bahasa Kadazandusun.

Murid

Pembinaan bahan pembelajaran modul Boros Maan berasaskan multimedia
interaktif ini akan membantu murid memperoleh gaya pembelajaran yang
lengkap dengan aspek multimedia. Murid akan mengalami suasana
pembelajaran yang lebih menyeronokkan. Selain itu, murid dapat memahami
pembelajaran dengan lebih berkesan dan menarik dengan adanya
penggabungjalinan teknologi multimedia dalam pengajaran dan pembelajaran
Bahasa Kadazandusun. Murid akan mudah memahami apa yang dipelajari

dengan adanya elemen-elemen multimedia seperti teks, gambar, dan lain-lain.

1.7.5 Penggubal Kurikulum Bahasa Kadazandusun

Kurikulum pendidikan di Malaysia berperanan mengembangkan potensi murid
dari segi intelek, jasmani, rohani, dan sosial dengan seimbang dan menyeluruh.
Sehubungan dengan itu, kajian ini juga penting kepada penggubal kurikulum
Bahasa Kadazandusun kerana dengan adanya kajian tentang penggunaan
teknologi multimedia dan perbandingannya dengan kaedah konvensional, para
penggubal kurikulum boleh mengambil inisiatif untuk meningkatkan kualiti

kurikulum yang digubal sesuai dengan pelaksanaan KBAT pada masa kini. Hal

ini kerana, melalui penggunaan teknologi multimedia juga murid akan lebih
tertarik dan berasa seronok semasa proses PdP nanti. Ini turut disokong oleh Nur
Aisyah (2012) yang menyatakan pendekatan pembelajaran berasaskan

multimedia mampu memberikan kesan positif kepada murid dalam PdP mereka.

1.7.6 Kajian Lanjutan

Kajian ini juga penting untuk rujukan kepada pengkaji pada masa akan datang
berkaitan dengan kepentingan penggunaan teknologi multimedia terutama
sekali dalam PdP. Di samping itu, kajian ini juga akan memberi gambaran

kepada isu kajian yang bakal dikaji oleh pengkaji seterusnya.

Input
Modul Berasaskan '
Multimedia |j‘> Skor Min

Rajah 1.1. Kerangka Konseptual Kajian

Output

Pencapaian Kosa
Kata

Kerangka konseptual yang diperlihatkan ini berkaitan dengan pencapaian murid dalam

kosa kata yang perlu ditingkatkan. Kerangka yang dibina ini merupakan gambaran

keseluruhan untuk kajian ini dijalankan dan perkaitan dengan elemen-elemen yang

terlibat. Berdasarkan kerangka konseptual tersebut, terdapat dua pemboleh ubah iaitu

pemboleh ubah tidak bersandar dan pemboleh ubah bersandar. Pemboleh ubah tidak

bersandar ialah pemboleh ubah yang dimodifikasikan. Manakala pemboleh ubah

bersandar pula ialah pemboleh ubah yang menerima kesan daripada hasil pendekatan

yang digunakan. Pemboleh ubah tidak bersandar dalam kajian ini terdiri daripada

modul Boros Maan berasaskan multimedia interaktif yang diukur dalam bentuk ujian.

Pemboleh ubah bersandar pula ialah pencapaian kosa kata. Bagi melaksanakan kajian
ini, ia perlu dilakukan di dalam proses pengajaran dan pembelajaran yang melibatkan
guru dan murid-murid. Dalam kajian ini juga, pengkaji ingin melihat pencapaian murid
dalam kosa kata Boros Maan selepas menjalani sesi rawatan. Setelah itu, pengkaji akan
menganalisis hasil kajian mengenai pencapaian murid dalam kosa kata sama ada

terdapat peningkatan atau tidak.

1.9 Kerangka Teoretikal Kajian

Rajah 1.2. Teori Kognitif Pembelajaran Multimedia (Mayer, 2001) diadaptasi dari
Abdul Hadi (2005).

Berdasarkan rajah 1.2 fasa-fasa teori kognitif pembelajaran Mayer. Maklumat yang

dipapar menggunakan bentuk gambar dan perkataan disalurkan dari punca-punca luar

sebagai persembahan multimedia. Maklumat yang dilihat oleh mata seperti ilustrasi,
video, grafik, animasi atau teks akan diproses di dalam saluran visual. Bagi maklumat
yang didengari dari bunyi-bunyi bukan verbal dan berupa ulasan pula akan diproses di
dalam saluran audio. Tambahan lagi, pembelajaran multimedia sebenarnya berlaku di
ingatan kerja dan berfungsi dalam memaparkan sementara dan memanipulasikan
pengetahuan dalam keadaan sedar. Seterusnya maklumat yang diproses di ingatan deria
akan dihantar ke ingatan kerja dan hasilnya model-model verbal dan gambar yang
terbentuk adalah output iaitu pengetahuan yang terbina di dalam ruangan ingatan kerja
ini di mana ia telah melalui lima langkah yang terlibat iaitu memilih imej, memilih
bunyi, menyusun imej, menyusun perkataan dan seterusnya menggabungkannya
(Wittrock, 1989). Fasa terakhir ialah ingatan jangka panjang yang mampu menyimpan

pengetahuan atau maklumat dalam jangka masa yang lama.

Berdasarkan kerangka teoritikal di atas, kajian ini menggunakan teori kognitif
pembelajaran multimedia yang diasaskan oleh  Mayer (2014). Teori kognitif
merupakan kemahiran kognitif atau kemampuan seorang murid menyimpan dan
mengingati semula maklumat dari memori jangka panjang berdasarkan keperluan. Oleh
itu, penggunaan teori kognitif dalam kajian ini adalah untuk memastikan murid tahun
empat dapat menyimpan dan mengingati segala maklumat berkaitan dengan kosa kata

dalam memori jangka panjang mengikut keperluan.

1.10 Batasan Kajian

Kajian ini terbatas kepada penggunaan kaedah quazi-eksperimen yang menggunakan
set soalan ujian pra dan ujian pasca sebagai instrumen kajian bagi menilai pencapaian
murid dalam kosa kata Boros Maan. Ujian yang diberikan tertakluk kepada peraturan
dan arahan yang diberikan dalam prosedur pelaksanaan ujian pra dan ujian pasca. Selain
itu, yjian pra dan ujian pasca ini akan dilaksanakan pada minggu pertama kajian
dijalankan dan akan dikendalikan oleh guru pembantu yang telah dilantik oleh pengkaji.
Pengkaji telah melantik guru pembantu bagi membantu pengkaji dalam kajian ini dan
untuk mengelakkan bias semasa memungut data ketika ujian pra dan ujian pasca

dijalankan.

Dalam kajian ini, pengkaji tidak membuat kajian yang melibatkan banyak
sekolah. Oleh itu, kajian ini hanya terbatas kepada sebuah sekolah rendah di daerah
Tambunan, Sabah berdasarkan justifikasi pengkaji bahawa sekolah ini mempunyai
bilangan murid yang ramai berbangsa Dusun. Tambahan pula, pengkaji hanya memilih
satu sekolah sahaja kerana pengkaji ingin mengetahui keberkesanan bahan
pembelajaran ini sebelum dicadangkan untuk dilaksanakan di sekolah lain. Justifikasi
pemilihan sekolah ini juga adalah disebabkan sekolah ini menjalankan kurikulum
Bahasa Kadazandusun secara formal dan menawarkan mata pelajaran tersebut daripada

tahun satu hingga tahun enam.

Fokus utama kajian ini menjurus kepada pencapaian murid dari aspek kosa kata
Boros Maan. Sekolah ini mempunyai 300 orang murid dari pra sekolah hingga tahun
enam. Namun, kajian ini hanya melibatkan murid tahun empat seramai 40 orang murid.
Kesemua murid mempunyai tahap pembelajaran yang sama terutama sekali dalam
Bahasa Kadazandusun. Murid-murid tersebut adalah murid berbangsa Dusun namun

menggunakan Bahasa Melayu sebagai bahasa pertuturan harian.

Kajian ini juga terbatas kepada teori kognitif multimedia yang telah
diperkenalkan oleh Mayer pada tahun 1990-an. Pengkaji membataskan penggunaan
teori sebagai landasan kajian dan untuk melihat perkembangan kognitif murid
berdasarkan tiga andaian utama bagaimana manusia belajar dalam konteks
pembelajaran multimedia dan lima peringkat pembelajaran bermakna dalam
persekitaran pembelajaran multimedia. Berdasarkan tiga andaian utama dan lima
peringkat pembelajaran bermakna dalam teori ini, pengkaji dapat melihat pencapaian
murid dalam kosa kata dengan menggunakan modul Boros Maan berasaskan

multimedia interaktif .

Kajian ini terbatas kepada kosa kata Boros Maan. Justifikasi pemilihan Boros
Maan adalah kerana ia dominan dalam kehidupan seharian manusia. Selain itu, kajian

ini hanya dijalankan selama enam minggu kerana masa yang diperuntukkan bagi mata

pelajaran Bahasa Kadazandusun hanyalah dua waktu dalam seminggu. Keseluruhannya

bagi mata pelajaran Bahasa Kadazandusun hanya 60 minit.

1.11  Definisi Operasional

1.11.1 Modul Boros Maan

Terdapat banyak definisi yang diutarakan oleh para sarjana pendidikan mengenai
pengertian modul pembelajaran. Menurut Anwar (2010), modul pembelajaran
merupakan bahan ajar yang disusun secara sistematik dan menarik yang mencakupi isi
pembelajaran, kaedah dan evaluasi yang dapat digunakan secara mandiri untuk
mencapai kapasiti yang diharapkan. Mayer (2014) mendefinisikan multimedia sebagai
pembentangan kedua-dua perkataan dan gambar kepada murid bahasa. Berdasarkan
definisi, perkataan mewakili apa-apa bahan yang dibentangkan dalam bentuk lisan
seperti teks lisan atau bercetak, dan imej pula mewakili bahan visual statik atau dinamik
seperti ilustrasi, graf, rajah, peta, animasi, atau video. Oleh itu, pembelajaran
multimedia merujuk kepada “membina representasi mental dari perkataan dan gambar”
(p.2). Daripada pandangan sarjana-sarjana di atas dapat dirumuskan bahawa, modul

pembelajaran berasaskan multimedia merupakan pembelajaran interaktif di mana

modul pembelajaran tersebut digabungkan dengan multimedia. Dalam konteks kajian
ini, modul pembelajaran berasaskan multimedia merupakan modul yang dibangunkan
oleh pengkaji sendiri. Modul tersebut dibangunkan dengan gabungan pelbagai media

seperti teks, audio, grafik, video dan animasi.

1.11.2 Pencapaian

Pencapaian merupakan proses mencapai sesuatu. Menurut Zulkarnain, Saim, dan Abd
Talib (2006) dalam Ruziani (2017) pencapaian didefinisikan sebagai kejayaan atau
kegagalan murid bagi satu-satu ujian, peperiksaan dalam sekolah atau peperiksaan
piawai yang direka bentuk, ditadbir, diberi markah dan diinterpretasikan oleh pakar-
pakar dalam bidang tersebut khasnya untuk penilaian di sesebuah negara. Dalam
konteks kajian ini, pencapaian merujuk kepada markah yang diperoleh oleh murid

dalam ujian pasca yang ditadbir di akhir kajian.

1.11.3 Kosa Kata

Kosa kata merupakan perbendaharaan kata yang harus dimiliki secukupnya dalam

mempelajari sesuatu bahasa. Menurut Komachali dan Khodareza (2012), kosa kata

ditakrifkan sebagai sejumlah kata yang diketahui murid pada sebuah bahasa dan akan
berkembang sejajar dengan bertambahnya usia sebagai alat komunikasi. Menurut
Hornby (1995) dalam Boo. M.S (2013) pula mentakrifkan kosa kata sebagai jumlah
perkataan yang dikuasai oleh seseorang dalam sesuatu bahasa. Menurut Mofareh
(2015), kosa kata adalah jumlah kata-kata yang diperlukan untuk menyampaikan idea
dan menyatakan makna pembicara. Dalam konteks kajian ini, kosa kata merujuk kepada
Boros Maan (Kata Kerja) yang akan dipaparkan dalam modul Boros Maan berasaskan

multimedia interaktif.

1.11.4 Bahasa Kadazandusun

Kurikulum Bahasa Kadazandusun mula diperkenalkan pada tahun 1997. Bahasa
Kadazandusun kini merupakan mata pelajaran yang diutamakan di peringkat sekolah
rendah dan menengah di Sabah (Henry Bating, 2014). Dalam konteks kajian ini,
kurikulum Bahasa Kadazandusun tahun empat digunakan di mana mata pelajaran

Bahasa Kadazandusun ini dijalankan di peringkat sekolah rendah secara formal.

1.11.5 Ujian Pra

Menurut Adenan Ayob (2015) ujian pra merupakan bahan bercetak atau bahan bertulis
atau terakam yang telah dihasilkan oleh guru untuk menguji sesuatu kemahiran bahasa.
Dalam kajian ini, murid akan menduduki ujian pra. Ujian pra akan diberikan secara
bertulis kepada setiap murid semasa sesi pengajaran dan pembelajaran. Tujuan ujian
pra dijalankan adalah untuk mengetahui pemahaman yang dicapai oleh murid dalam
kosa kata Boros Maan sebelum menggunakan modul Boros Maan berasaskan
multimedia interaktif. Merujuk kajian ini, ujian pra akan dioperalisasikan dalam bentuk
skor min dan sisthan piawai. Soalan ujian pra yang mengandungi soalan berkenaan
dengan Boros Maan akan disediakan oleh pengkaji yang telah disesuaikan dengan tahap

kebolehan murid. Manakala murid perlu menjawab soalan pra selama 30 minit.

1.11.6 Ujian Pasca

Ujian pasca pula ujian pencapaian yang akan diambil oleh murid selepas didedahkan
dengan modul Boros Maan berasaskan multimedia interaktif. Dalam kajian ini, ujian
pasca turut dioperalisasikan dalam bentuk skor min dan sisihan piawai. Jangka masa

bagi murid untuk menjawab soalan ujian pasca ialah selama 30 minit.

1.12 Kesimpulan

Dengan kosa kata Bahasa Kadazandusun yang mencukupi, murid tidak akan mendapat
kesulitan dalam mempelajari bahasa tersebut dalam bilik darjah kelak. Hal ini
disebabkan, sekiranya murid tidak mampu menguasai kosa kata Bahasa Kadazandusun
dengan baik pasti akan mendatangkan masalah kepada murid untuk memahami fungsi
setiap kosa kata. Sehubungan itu, kajian ini dijalankan bagi melihat sejauh mana
peningkatan kosa kata murid tahun empat dalam Bahasa Kadazandusun berbantukan

modul Boros Maan berasaskan multimedia selepas menjalani rawatan.

Pengintegrasian multimedia di dalam bilik darjah sememangnya akan membuat
murid terhibur serta dengan perlahan-lahan akan memberikan mereka motivasi untuk
mempelajari Bahasa Kadazandusun. Selain itu, murid dapat memberikan tumpuan
dalam sesi pengajaran dan pembelajaran dan tidak akan berasa bosan semasa slot
Bahasa Kadazandusun. Di samping itu, murid juga tidak berasa tertekan kerana guru
mengamalkan teknik yang menarik dengan menggunakan teknologi multimedia.
Tambahan pula, strategi pengajaran yang berkesan di dalam bilik darjah perlu dikaji
agar dapat meningkatkan motivasi murid, dapat menerapkan sesuatu konsep secara
berkesan kepada murid dan dapat menarik minat murid. Sehubungan itu, guru dan juga
pihak sekolah perlu memberi penekanan terhadap penguasaan kosa kata Bahasa

Kadazandusun meski pun mata pelajaran tersebut hanya merupakan mata pelajaran

elektif. Kaedah, strategi dan pendekatan yang menarik dan sesuai perlu diaplikasikan
bagi memudahkan murid meningkatkan pencapaian kosa kata Bahasa Kadazandusun

dengan mudabh.





